Gwnewch yn siŵr eich bod yn ymarfer a pharatoi yn drylwyr! Byddwch yn frwdfrydig!

Iesu ydy’r ffordd – Ioan 14:6

"Fi ydy'r ffordd,” atebodd Iesu, “Fi ydy’r un gwir, a'r bywyd. Does neb yn gallu dod i berthynas gyda Duw y Tad ond trwof fi.

(Mae yna sleid PowerPoint wedi ei baratoi i gyd-fynd â’r stori os dych chi’n dymuno ei ddefnyddio.)

Adnoddau: sleid PowerPoint neu Lyfr ‘Rheolau’r ffordd fawr’ (yr Highway Code)  a map.

.....

(Clic ar y Ppt.)

Mae Iesu’n dweud yn y Beibl mai fo ydy’r ffordd. Y ffordd i lle tybed? Mae yna lot o ffyrdd yn ein gwlad ni...(clic ar y ppt neu defnyddiwch y map/Highway Code). Er mwyn i ni gael gwybod sut i gyrraedd rhyw le arbennig dyn ni’n gorfod edrych ar yr arwyddion sydd ar y ffyrdd, neu ddilyn y map. 

Ydych chi erioed wedi bod ar daith hir i rywle dieithr? Sut wnaethoch chi ffeindio eich ffordd yno? Oedd gan rywun yn y car fap? Pwy oedd yn edrych allan o ffenest y car i chwilio am arwyddion ffyrdd?

Ydych chi erioed wedi bod ar goll, neu wedi cymryd y tro anghywir? Be wnaethoch chi (neu dad, mam, neu fodryb)?

Weithiau mae yna fwy nag un ffordd i gyrraedd rhywle e.e. pwy sy’n cerdded i’r ysgol? Oes yna fwy nag un ffordd i gyrraedd yr ysgol? (Newidiwch hwn i’w wneud yn addas i’ch cynulleidfa, e.e. mae yna ddwy bont yn croesi’r Afon Menai; mae yna nifer o ffyrdd i mewn i Abertawe a Chaerdydd.)

Ond weithiau, dim ond un ffordd sydd ar gael i gar gyrraedd pen y daith (clic ar y Ppt). Mewn ardaloedd gwledig mae na ambell i dŷ yn bell o bob man, a dim ond un ffordd, neu un lôn/ heol sydd i fynd ato. Os dych chi eisiau mynd i weld pobl y tŷ yn y car, rhaid ichi aros ar yr unig lôn/ffordd/heol sydd ar gael.

Pan mae Iesu’n dweud mai fo ydy’r ffordd, mae’n golygu mai fo ydy’r unig ffordd at Dduw, "Fi ydy'r ffordd,” atebodd Iesu, “Fi ydy’r un gwir, a'r bywyd. Does neb yn gallu dod i berthynas gyda Duw y Tad ond trwof fi. (Clic ar y Ppt.)

Os wyt ti eisiau dod yn agos at Dduw, a chael bod yn siŵr fod Duw yn wir/yn real, rhaid i ti ddilyn Iesu Grist. Iesu Grist ydy’r unig ffordd at Dduw. Dydi pob ffordd/ lôn /heol ddim yn mynd i’r un man. Dydi credu pob math o bethau gwahanol ddim yn mynd â ni at Dduw. Iesu ydy’r ffordd, does neb yn gallu dod i berthynas gyda Duw ond trwy gredu ynddo fe. 

Gweddi

Ein Tad, diolch i Ti mai Iesu ydy’r ffordd. Helpa ni i’w ddilyn Ef a chael perthynas iawn hefo ti. Paid â gadael i ni grwydro a wedyn mynd ar goll – helpa ni i aros yn agos atat ti. Helpa ni i gadw ein llygaid ar Iesu gan mai Ef sy’n arwain atat Ti. Amen.

